
1.701 hitz
Alberto Undiano Mallenco - Futboleko epailea 

Epaileez futbolaz baino gehiago hitz egiten da ia-ia. Baina zer pentsatzen dute beren egitekoaz? Zer bizipen dituzte? Galdera horiek eta beste hainbat erantzun ditu nafarrak. 

«Bakardadea sentitzen du epaileak erabaki okerren bat hartu eta gero»

Aitor Manterola - Iruñea 
Espainiako Ligako epaile onenetakotzat jotzen dute futbolaren munduan. Alberto Undiano Mallenco da (Iruñea, 1973). Epaitzea du lan zelaietan, baina bera izaten da epaituena. Futboleko epaile delako. Herenegun Juventus-Chelsea zuzendu zuen, Txapeldunen Ligan. Santiago Coca filosofoak eta entrenatzaileak dio«futbolaria pertsona dela lehendabizi»; Epaileak ere hala dira. 

Zergatik epaile? 

Kasualitatez. Ez nuen lagunik eta sendikorik epaile, baina institutuko gelakide bat bazen, eta konbentzitu egin ninduen partida bat zuzentzeko. 13 urte neuzkan. Gozatu egin nuen egun hartan, eta gaur arte. 
Epaile izateko bokazioa eduki behar al da? 

Ez da ezinbestekoa. Inork ez du esaten «Mejuto edo Cantalejo izan nahi dut». Lagunen bidez edo probatzen hasitakoak gehiago gara. 
Hortaz, zuk ere umetan jokalarien kromoak zenituen... 

Bai, bai; gainera, ez zegoen epaileenik. Orain ere ez dago. 
Atzera begira jartzean, nola ikusten duzu epaile debutatu zuen hura? 

Gazte normala nintzen. Gozatu egiten nuen ... Orain ere bai, baina presio handiagoa daukagu. Gogoan dauzkat partidetarako bidaiak, gero egiten genituen afariak... Orain profesionala da dena. Hura politagoa zen. 
Hasiera hartako oroitzapen txarrik ba al duzu? 

Eraso zidaten egun bat. Ez zen eraso gogorra izan, baina ezina sentitu nuen: «Zer egin dut nik hau jasateko!». 18 urte nituen. 
Halakoetan epaile izateari uzteko gogoa sentitzen al da? 

Une batean asko haserretzen zara, baina gero jarraitzeko gogoa etortzen zaizu. 

2000an debutatu zenuen Lehen Mailan, 26 urterekin. Gazteenetakoa zinen debutatzen. Adina oztopo izan zen jokalarien errespetua lortzeko? 

Jokalariak saiatzen ziren presionatzen, eta lehen urteko lehen itzulia zaila egin zitzaidan. Partida bakoitza borroka zen. Baina errespetua irabazten joan nintzen heinean, errazagoa izan zen. 
Nola irabazten da errespetua? 

Zaila da. Partida askotako lana da. Jokalariek ezagutzen zaituztenean lortzen da, eta konturatzen direnean etxean nahiz etxetik kanpo berdin epaitu dituzula. Sinesgarritasuna irabaztea urte askotako lana da, baina erabaki baten eraginez, segituan gal daiteke. 
Errespetua erabaki zuzenekin lotuta al dago? 

Ez, ez. Jokalariak tratatzeko jarrera ere garrantzitsua da. Bi taldeak berdin epaitzen dituen epaile gisa ikusi behar zaituzte. 
Norbaitek eskatu al dizu inoiz zure elastikoa? 

Bai. Gogoan dut Realeko Gerardok eskatu zidala, Malagan zegoela, elastikoak biltzeko ohitura duelako. Baina guk ez daukagu jokalariek beste elastiko. Uste dut harenarekin aldatu nuela, baina ez da ohikoa. Bestela, gaizki interpretatzeko arriskua dago. 
Zure partidetako oroigarriak gordetzen al dituzu? 

Bai. Akta guztiak gordetzen ditut, duela urte askotatik. Txilibitu bera erabiltzen dut beti. Beti gordetzen dut zerbait, bai. Real Madril-Bartzelona klasikoa lehen aldiz zuzendu nueneko elastikoa ere gordeta daukat. 
Norbaitek esan zuen futbolean jokatzeko moduak lotura estua duela sorterriarekin. Nabari al duzu ezberdintasunik jokalarien artean epailearekiko jarreran? 

Bada ezberdintasunik. Kultura bakoitza ezberdina da. Baina horrek ez du esan nahi, adibidez, austriar guztiek jarrera bera dutenik. Europa erdialdekoek iparraldekoek gutxiago hitz egiten dute, hegoamerikarrek gehiago. Baina bizitzan ere gauza bera gertatzen da. Esaten da futbolariak aldatu egiten direla zelaian, baina ez dut uste hala denik; zelaitik kanpo ere nortasun bera izango dute. 

Psikologikoki ahula den pertsona bat izan al daiteke epaile? 

Ezta pentsatu ere. Ezta haurretan ere. Bi egun iraungo lituzke. 
Inoiz izan al duzu ausardia falta jokaldi batean falta adierazteko? 

Ez. Hori gertatzen den egunean, etxera joango naiz. 
Epaileak ere pertsonak zaretenez, halakorik ezin al zaizue gertatu? 

Hanka sartzeak gertatzen dira, pertsonak aritzen garelako kirol honetan. Ahalik eta gutxien egitera jo behar dugu, baina pertsonak garen heinean, hanka sartuko dugu, bai epaileok, bai jokalariek. Baina beldurragatik ez gara erabaki bat hartu gabe gelditzen. Presio handia duten zelaietan pentsa dezakezu zer gertatuko zaizun erabaki okerren bat hartuz gero, baina konturatzen zara ez dela ezer gertatzen. 
Zer sentitzen duzu milaka pertsona irainka ari zaizkizunean? 

Askotan entzun ere ez duzu egiten, baina ohituta gaude halakoak aditzera. Min handiagoa ematen dizu zelai txiki batean, maila apaletan, zerbait esaten dizutenean. 
Egoera zail horretan posible al da inpartzial izatea ? 

Bai. Prest egon behar dugu egoera horiek gainditzeko. 
Gauza bera al da Numantziako jokalari baten edo Bartzelonako nahiz Real Madrileko baten protesta? 

Kazetariok sinesten ez duzuen arren, gauza bera da. Talde guztiak berdin tratatzen ditugu. Lehen aipatu dugun sinesgarritasuna lortzeko ezinbestekoa da. 

Orduan zergatik esaten da Bartzelona eta Real Madril direla epaileek gehien laguntzen dituzten taldeak? 
Begira, talde guztiek esaten dute kalte egiten diegula, puntuak kentzen dizkiegula. Baina inork ez du esaten mesede egin diegunik izan gabeko penalti bati esker irabazten dutenean. Talde guztiei neurri berean kentzen eta ematen zaie denboraldian. Hanka sartzen dugula, jakina, baina kiroletako epaileok segundo erdi batean erabaki behar dugu; ez daukagu erabakia lasai hartzeko denborarik. 

Zaleei epailearen lana ulertzeko kultura falta al zaie? 

Zalantzarik gabe. Baina alferrik ari gara. Orain gutxi arte uste nuen litekeena zela jendearen pentsatzeko era aldatzea, baina erromantiko hutsa nintzen. Ezinezkoa da. Epailea etsaitzat hartzen da, zure taldeko zalea zarelako ez baitzara objektiboa. Errespetu handiagoa zioten lehen Ingalaterran eta Europa iparraldean, baina jokalari berri asko joan direnez hara, han ere galdu egin da fair-play delakoa. 
Epaileen erabaki okerrak saihestuko lirateke teknologia erabiliz? 

Bai. Baina erabiltzea ez dugu epaileok erabaki behar. Futbola kirol garrantzitsuena izanik ia herrialde gehienetan, beldurra dute agintariek halako aldaketak sartzeko. Beste kirol batzuetan gertatzen den bezala partidak gelditzen hasiko bagina, futbolaren betiko esentzia galduko litzateke, eta polemika ere gutxitu. Jokaldi batzuetan ona litzateke teknologia erabiltzea, baina penaltietan? Kontaktua egon den edo ez erabakitzeko bizpahiru lagun ez gara- eta ados jartzen jokaldia zazpi aldiz ikusi eta gero. Epaileontzat, berekoiak izanda, hobeto litzateke, baina futbolarentzat, kazetarientzat, kaltegarriagoa. Oso eztabaida zabala da. Lehen Mailan dirua dagoenez, jar daiteke, baina beheko mailetan ezingo litzateke jarri. Orduan zer? 
Partida bat zuzendu duzu, eta erabaki potolo bat hartu duzu. Etxera joan, telebista piztu, eta konturatu zara oker hartu duzula. Halakoetan zer pentsatzen duzu? 

Gaizki sentitzen zara. Zure lana ondo egitea gustatzen zaizulako. Lo ere apenas egiten den, erabakiren batek talderen bati kalte handia egin dionean. Jendeak pentsatzen du epaileari berdin zaiola , baina ez da hala. Bakardadea sentitzen du epaileak erabaki okerren bat hartu eta gero. 
Zergatik uste da Ingalaterrako epaileak direla onenak? 

Jarrera aipatzen da, baina han dutena beste ligaren batean erabiltzea pentsaezina litzateke. Bi jokalarirekin hizketan hastean, entzuten ari al dira jokalariak? Bai. Saiatu hori egiten Espainiako ligan. Eztabaida da, ez elkarrizketa. Oso onak dira, baina han partidak zuzentzea erraza da. Duela hamar bat urte, Anoetan, UEFAko partidan, Reala eta Atletico Madril ari ziren, eta Graham Poll zen epaile, Ingalaterrakoa. Hamabost bat txartel atera zituen, eta galduta ibili zen, oso futbol ezberdina delako Espainiakoa. 
Ez al dute gehiago jokatzen uzten? 

Arrazoia daukazu. Niri ere gustatzen zait jokatzen uztea, eta lehen gehiago uzten nuen, baina batzuetan ezinezkoa da, arriskutsua. Kontaktu hutsa nahikoa izaten da bi jokalari haserretzeko. Irizpide bat hartu behar duzu, hainbat egoera aintzat hartuta. 
Mehatxurik izan al duzu? 

Orain arte ez, baina beste epaile batzuek bai. Telefono zenbakia ere aldatu egin behar izan dute. 
Futbolaren mundua gaixo al dago? 

Gaixo ez nuke esango, baina burua galtzen ari dela bai. Futbolak pasioa eduki behar du, arrakastaren oinarrietako bat delako. Baina ez dut ulertzen bere taldeak galdu eta afaldu ere egiten ez duen zalea, adibidez. Bizitzan badaude arazo garrantzitsuagoak... Egungo krisiarekin, jendea ez da mugitzen ari, baina futbolarekin sutan jartzen dira. Neurria hartu behar zaiola uste dut. 
Zer pentsatzen duzu epaile ohiek zuen lana epaitzeaz? 

Gaizki iruditzen zait. Ulertzen dut hedabideetan azaltzea, baina epailea izan dela antzeman behar zaio. Arazoa da epaile ohi hori enpresa batentzat ari dela lanean, eta gehiago saltzen duela akatsak erabaki zuzenak baino. Lan txarra egiten ari dira oro har, salbuespenak salbuespen. Jokalari ohiek eta entrenatzaile ohiek beti defendatzen dituzte profesionalak, baina epaile ohiek ez. 

2010eko Hegoafrikako Munduko Txapelketa. Zer datorkizu burura partida hori entzutean? 

Nire helburu garrantzitsuena da. Urtebete barru aterako da epaileen behin betiko zerrenda. 55 epaile aukeratu gintuzten hasieran; orain 38 gaude, eta azkenean 25 joango dira. Europarrak 14 gaude, eta 10 geldituko dira... edo gara. Gogorra izango litzateke atean gelditzea, baina ibilbide luzea da. Baikorra izan behar da, ametsa delako niretzat han izatea. 
Zuk esana dira esaldi hauek: «Maitasun gehiago eskatzen dut epaileentzat, arazo bat daukagulako: haurrek ez dute epaile izan nahi». 

Epailerik gabe ez dago futbolik. Zaindu egin behar ditugu, eta irudi hobea eman behar dute gutaz taldeek, hedabideek... Hori ez badugu zaintzen, nork nahiko du epaile izan? Semeak esaten badit epaile izan nahi duela, ilusioa egingo dit, baina beste zerbaitetan pentsatzeko esango diot. Telebistan ateratzen garen gehienetan txarrerako izaten da. Noiz nabarmenduko gaituzte zerbait ondo egitean? 
Beste bat: «Epailea bere lana egiten saiatzen da, baina batzuetan jokalariek ez dute laguntzen». 
Guk ez dugu eskatzen laguntzeko, baina ez engainatzeko bai. Etika eskatzen dugu, eta futbolarien sindikatuak zerbait egin beharko luke. Epaileok gauza asko ondu behar ditugu, baina besteek ere bai. Denon errua da azken batean. 

Hau: «Ez da justua ezberdin tratatzea jokalariaren eta epailearen hanka sartzea». 
Jokalariak penaltia huts egiten du, eta beti dago aitzakiaren bat. Epaileak huts egiten badu... Inork ez du pentsatzen jokalariak nahita huts egin duela, baina epaileak bai, hark nahita egiten du. Horrek ematen dit min handiena. Nahita huts egin duela baldin badaki norbaitek, salatu egin beharko luke, delitu larria delako zerbait nahita manipulatzea. 
Epaileak erostea mitoa al da? 

Nik ez dakit munduan zenbat epaile dauden, eta ez nuke denen alde lepoa jokatuko, baina gure inguruan, azken urteetan atera dira partiden salerosketa kasuak, eta epaileen izenik ez da azaldu. Frogaren bat balego, aterako lukete, gure bila joateko irrikaz daude eta. Niri inoiz ez didate ezer eskaini neure burua saltzeko. 
Beste esaldi bat: «Futbolak festa izan behar luke. Gozatzeko da». 

Jakina. Ederra da talde batek irabazten duenean zaleen poza ikustea. Eta ederra da bi taldeetako zaleak ondo konpontzen direla ikustea. Xextra edukitzea normala da, baina hortik gora... 
Azkena: «Zaleak jokalariak ikustera joaten dira zelaira. Epaileak ez du protagonista izan behar; justizia egin behar du, besterik ez». 
Ahalik eta zuhurrena izan behar du epaileak. Gorputzaren hizkuntza ere neurtu egin behar du. Baina batzuetan protagonista bilakatu behar dugu, partida berotu egin delako. Erokeria da hemengoa: partida bat baino bi aste lehenago hasten da jendea epaileaz hizketan... halako partidatan, duela ez dakit zenbat sasoi erabaki okerra hartu zuela eta abar. Ingalaterran ez da halakorik gertatzen. Inor ez du kezkatzen nor den epailea. Guri behin pasa zitzaigun hau: Txapeldunen Liga zen, Herbehereetan. Kanpoko taldea Arsenal zen, eta Manolo Almuniak esan zigun aldageletatik zelairako bidean: «Zer egiten duzue hemen?». 

